ՏԵՂԵԿԱՆՔ – ՀԻՄՆԱՎՈՐՈՒՄ

<<ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2009 ԹՎԱԿԱՆԻ ՆՈՅԵՄԲԵՐԻ 26-Ի N 1372-Ն ՈՐՈՇՄԱՆ ՄԵՋ ԼՐԱՑՈՒՄՆԵՐ ԵՎ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ>>

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ԸՆԴՈՒՆՄԱՆ ՎԵՐԱԲԵՐՅԱԼ

1. Անհրաժեշտությունը


<<Հայաստանի Հանրապետության կառավարության 2009 թվականի նոյեմբերի 26-ի N 1372-Ն որոշման մեջ լրացումներ և փոփոխություն կատարելու մասին>> Հայաստանի Հանրապետության կառավարության որոշման (այսուհետ՝ որոշում) ընդունման անհրաժեշտությունը պայմանավորված է քաղաքացիական օդանավերով վտանգավոր բեռների փոխադրման ոլորտում Հայաստանի Հանրապետությունում գործարար միջավայրի բարելավման և ընթացակարգերի պարզեցման անհրաժեշտությամբ:

2. Ընթացիկ իրավիճակը և խնդիրները

Համաձայն Հայաստանի Հանրապետության կառավարության 2009 թվականի նոյեմբերի 26-ի N 1372-Ն որոշմամբ հաստատված «Վտանգավոր բեռների օդային փոխադրման, վտանգավոր բեռների սպասարկման աշխատանքներն իրականացնող կազմակերպություններին և վտանգավոր բեռների օդային փոխադրումներն սպասարկող կազմակերպություններին թույլտվություն տալու կարգ»-ի 23-րդ կետի՝  <<23. Դեպի Հայաստանի Հանրապետություն կամ Հայաստանի Հանրապետությունից դուրս վտանգավոր բեռների օդային փոխադրումների թույլտվությունն ստանալու նպատակով հայտն օտարերկրյա օդանավ շահագործողների կողմից ներկայացվում է դիվանագիտական ուղիներով:>>, որի արդյունքում այն համապատասխան պետությունների ավիացիոն իշխանություններից կողմից տրված վտանգավոր բեռների փոխադրումների սպասարկման սերտիֆիկատներ ունեցող օտարերկրյա օդանավ շահագործողները, խուսափելով ավելորդ քաշքշուկից և ձգձգումներից՝ կապված իրենց երկրների արտաքին գերատեսչություններ հայտեր ներկայացնելու հետ,    խուսափում են դեպի Հայաստանի Հանրապետություն, Հայաստանի Հանրապետությունից դուրս կանոնավոր օդային փոխադրումների միջոցով վտանգավոր բեռներ փոխադրել: Սակայն տվյալ փոխադրումները մեծամասամբ անհրաժեշտ են Հայաստանի Հանրապետությունում  գործող կազմակերպություններին, որոնք էլ տուժում են դրանից: Փաստացի օտարերկրյա օդանավ շահագործողները խուսափում են դիմել իրենց երկրների ԱԳՆ-ներ դեղորայք, ներկեր, լուծույթներ և այլն Հայաստանի Հանրապետություն և Հայաստանի Հանրապետությունից փոխադրելու համար: 

<<Հայաստանի Հանրապետությունից դուրս կամ Հայաստանի Հանրապետության տարածքով>> բառերի փոխարինումը <<կամ Հայաստանի Հանրապետությունից դեպի դուրս>> բառերով. պայմանավորված է հետևյալով, օտարերկրյա ավիաընկերությանը պատկանող օդանավերով Հայաստանի Հանրաետության օդային տարածքով  վտանգավոր բեռների փոխադրելու ժամանակ՝ օրինակ, Դուբայ – Մոսկվա չվերթով (Հայաստանի Հանրապետության N-77 Օդային ուղի) տարանցիկ փոխադրում իրականացնելիս՝ ներկայիս դրությամբ գործող կարգի համաձայն անհրաժեշտ է հայտ ներկայացվի Գլխավոր վարչություն, տարանցիկ փոխադրման թույլտվություն ստանալու համար, ինչը անհարկի դժվարություններ և ժամանակի կորուստներ է առաջացնում չվերթ իրականացնող օտարերկրյա ավիաընկերությունների համար: Վտանգավոր բեռների փոխադրման հետ կապված բոլոր հարցերը կարգավորվում են <<Քաղաքացիական ավիացիայի միջազգային կազմակերպության (ICAO)>> կողմից ընդունված թիվ 9284 փաստաթղթով, ուստի անհրաժեշտություն է առաջացել լրացնել որոշման 43-րդ հոդվածը նոր 19-րդ կետով՝ վերոնշյալ փաստաթղիթի պահանջներին համապատասխանեցնելու նպատակով:  
3. Տվյալ բնագավառում իրականացվող քաղաքականությունը

Օդային փոխադրման ոլորտում ներկայումս իրականացվում է ազատականացման քաղաքականություն, որը իր մեջ ներառում է նաև ընթացակարգերի պարզեցում՝ միաժամանակ պատշաճ մակարդակի պահպանելով թռիչքային անվտանգության պահանջները: 

 4. Կարգավորման նպատակը և բնույթը

Որոշման ընդունմամբ ակնկալվում է Հայաստանի Հանրապետությունում գործարար միջավայրի բարելավում և ընթացակարգերի պարզեցում քաղաքացիական օդանավերով վտանգավոր բեռների փոխադրման գործընթացում:  

5. Նախագծի մշակման գործընթացում ներգրավված ինստիտուտները և անձինք

Նախագիծը մշակվել է Հայաստանի Հանրապետության կառավարությանն առընթեր քաղաքացիական ավիացիայի գլխավոր վարչության աշխատակազմում:

Հայաստանի Հանրապետության

կառավարությանն առընթեր

քաղաքացիական ավիացիայի

գլխավոր վարչության պետ                                        
        Ա. ՄՈՎՍԵՍՅԱՆ

